
Т.Миңнуллинның “Нигез ташлары” драмасында шәхес образының күпьяклы ачылышы
     Теманың яңалыгы, актуальлеге. Т.Миңнуллин драматургиясе жанр, форма төрлелеге, пьесаларының халыкчан образлы, җор телдә язылуы, диалогларның тормыштагыча җанлы, табигый яңгыравы, композицион яктан җыйнак-төгәл, сәхнәгә кую өчен уңай булуы белән дә җәлеп итә. Язучы әсәрендә кеше характерларының реалистик бөтенлеге, табигыйлегенә ирешү өчен традицион сәхнә кануннарыннан, тел-сурәтләү чараларыннан оста файдалана, әйтәсе сүз-фикерен тамашачыга үтемлерәк җиткерү өчен еш кына шартлы алымнарга мөрәҗәгать итә.

     Т.Миңнуллин драматургиясендә безнең тикшеренүләребез үзәгенә куелган шәхес образы төрле яклап ачыла. Әдәбиятта әһәмиятле урын алып торган  шәхес образының Т.Миңнуллин драматургиясендә төрле мәгънәләрдә ачылышын тикшерү хезмәтнең фәнни яңалыгы булып тора. Шул ук вакытта шәхес образның туган авыл, туган җир, нәсел, киләчәк буын, халыкның гореф-гадәтләре белән бәйләнештә булуы һәрвакыт актуаль булып кала.

     Теманың өйрәнелү дәрәҗәсе. Т.Миңнуллин әсәрләрен тиешле югарылыкта бәяләгән хезмәтләр шактый басылды. Хезмәтебездә файдаланганнарын без әдәбият исемлегендә күрсәтеп тә уздык. Н.Ханзафаровның “Татар комедиясе”
, А.Әхмәдуллинның “Күңелләрне уятыр”
, Ә.Закирҗановның “Заман белән бергә”
 һ.б. хезмәтләрдә авторлар Т.Миңнуллин иҗатына кагылышлы фикерләрен белдерәләр һәм аерым әсәрләренә җентекләп анализ ясыйлар. Шулай ук аерым мәкаләләрдә дә драматург турында шактый кызыклы язмалар тәкъдим ителде.
Төп өлеш

     Т.Миңнуллинның “Нигез ташлары” драмасы ХХ гасырның 60 елларында, төгәлрәге 1968 елда языла. “Хрущев җепшеклеге” дип аталган вакытлардан алып тагын да җанланып киткән драматургиябез 60-80 елларда шактый ук бай мирас туплый. Әсәрләрнең саны ягыннан да, сыйфаты белән дә, жанрлар төрлелеге  һәи стиль ноктасыннан да ул татар совет драматургиясенең аңарчы булган дәверләреннән уңай якка шактый ук аерылып тора”
. Ул елларда әдәбият тарихы өчен генә түгел, бүгенге сәхнә сәнгате өчен дә үз кыйммәтләрен саклаган пьесалар иҗат ителә. Т.Миңнулинның “Нигез ташлары” драмасы да шундый әсәрләр рәтендә бүгенге көндә дә үзенең әһәмиятен югалтмаган. Әлеге пьесада буыннар бәйләнеше, әдәп-әхлак кануннарына тугрылык, халкың һәм үз алдыңдагы бурычларыңны үтәү, ата-ана каршындагы җаваплылык кебек темалар күтәрелә. Драматург хәрәкәтне җанлы итеп сурәтли, уенда катнашучылар бер-берсе белән тыгыз мөнәсәбәттә бирелгән. Әсәрнең сюжеты гади. Төп герой – Гарифулла карт авырыйм дигән хәйлә белән балаларын үз янына җыю өчен, аларга телеграмма суга. Балаларының туган йортларына кайтуларыннан файдаланып, аларны тәрбияләү эшләре алып бара.      Балаларының һәрберсенең гаиләләре бар, алар туган нигезләреннән аерылып чит җирләрдә яшиләр. Тормыш мәшәкатьләре, заманча яшәүнең тыгызлыгы белән кайтып әти-әниләренең хәлләрен белергә дә вакытлары юк. Чын шәхес һәрвакытта да киләчәк буын – балалары, оныклары турында да кайгыртып яши, шул ук вакытта әти-әнисенең хәлен белеп торуны да үзенең бурычы итеп саный. Дөньяның матурлыгын үзенең балалары, әти-әнисе белән уртаклашкан балалар гына бу дөньяның кадерен белеп, ямен тоеп яшәү бәхетенә ирешә. Т.Миңнуллин иҗат иткән Гарифулла карт образы нәкъ менә яшәүнең мәгънәсен аңлап  яши торган шәхес буларак күз алдына килә. Тормыш саф әхлакый нигезгә корылырга тиеш дип инанган Гарифулла картның балалары, әлбәттә, моны аңлап бетерми. Ата кеше шуның өчен борчыла. 
     Бер яктан караганда, Гарифулла картның балаларының кайтырга вакытлары булмаса да, алар аталарын бөтенләй ташлап бетермәгәннәр. Яңа йорт салу өчен колхоз рәисе Гарифулла картка бөтен яклап та ярдәм итәргә әзер тора. Ләкин Гарифулла карт яңа йорт салырга ашыкмый, ул колхоз рәисенең дә ярдәмен кабул итәргә әзер түгел. Моның нигезендә бик тирәндә ята торган әхлакый сәбәбе бар. Билгеле булганча, әхлак кануннарын тормышының нигезе итеп алган Гарифулла карт өчен, бу сәбәпләр җитди мәгънәгә ия. Шушы сәбәпләрне ачыклау максатыннан Гарифулла картның балалары кем булуын һәм йорт төзү кирк-яраклары нинди юл белән җиңел генә бу нигезгә килеп эләгүен сурәтләгән өлешләргә тукталыйк. 

     Гарифулла картның дүрт улы бар: Хәниф, Хәмит, Хәлил, Хәлим. 
     Хәниф – иң өлкән малай. Аның да гаиләсе бар, ул ата кеше. Читтә яшәсә дә, күңеле белән туган җиреннән читләшмәгән. Һәрвакытта авылын сагынып яши, картайган көнендә туган җиренә кайтып яшәү теләге бар. Тормышта ул гап-гади бер кеше. “Шәп яшим, әти. Ике бүлмәле квартирам, янымда хатыным, ике балам бар. Беркемне рәнҗеткәнем юк. Эшлим, ашыйм, менә шул”
. Эшләп, ашап, тыныч кына яшәгән һәм артыгын булдыра алмаган өчен әтисе аны “ат” ди. Автор әлеге геройны тыныч кына үз көнен үзе күрүче, шуннан артыгын эшләргә теләге дә, мөмкинлеге дә булмаган образ итеп бирә.

     Хәмит икенче малай. Башка балалардан аермалы буларак, ул  зур урында эшли, түрә. Аның тормыш белән вакланырга вакыты юк, гомере эш белән уза. Әлеге тип әйләнә-тирәгә битараф образ буларак гәүдәләнә. Ул әтисенең үзен ни өчен чакырганын белмичә дә китәргә риза. Хәмит эштән курыкмаучан, үзенең матди хәлен һәм дәрәҗәсен тормышның калган якларыннан өстенрәк куючы герой буларак күзаллана. Хәмит үзенең колхоз рәисеннән әтиләренә өй салырга ярдәм соравын болай аңлата: “Синең өй салырлык рәтең, безнең вакытыбыз юк. Аннан соң, колхозчыларга йорт салып бирү хәзерге заманда проблема түгел”
. Шул сәбәпле, колхоз рәисе Нурәхмәт Гарифулла картка өй салырга әзерләнә. Ләкин Гарифулла мондый ярдәмне кабул итәргә теләми, аның үзсүзлелеге, горурлыгы өстенрәк булып тора. Карт яңа өйдән бөтенләй баш тартмый, аның яңа нигезне балалары белән бергә үзе теләгәнчә итеп төзисе килә. Ләкин, югарыда билгеләп үткәнчә, балаларының йорт салырга вакытлары юк.

     Хәлил аракы эчәргә яратучан. Әтисе янына кайткач та ул шуның аркасында көлкегә калып бетә. Тормышта да ул әллә ни мәртәбәгә ирешә алмаган, укуын ташлаган. Хатыны Фәрдия исә, иреннән дә, тормышыннан да зарланып яши торган тип. Хәлилнең характерына йомшаклык һәм бераз гына ялкаулык та хас. Ул өйгә ябу өчен әтисенә урлап калай түбәләр кайтарган. Өзеккә игътибар итик
.

     Гарифулла. Сораганың юк шул. Җитмәсә, карт әтиеңә ярдәм итәсең. Бер олау калай җибәргәнсең. Каян алдың аны? Нурәхмәт үзенә төяп кайтты. Аңа каян алып бирдең? Кибеттәнме? Нәрсә телеңне йоттың?

     Хәлил. Тапкан сүз – карак. Үзең сорап җибәргәнсең, юнәтсен, дигәнсең.

     Гарифулла. Бетте минем сүзем. Менә хәзер үзегез генә сөйләшегез. Бу юлы да мин җүләр булып калсам. Потыгыз бер тиен. 
     Үз адресына әтисеннән карак сүзен ишетү, әлбәттә, Хәлилгә ошамый. “Әйе, карак. Урлыйм, законный итеп урлыйм. Мин генә түгел. Синең кебек җүләр буласым килми. Яшәп каласым килә. Бүтәннәр яшәгәндә, нигә миңа карап торырга? Бүтәннәргә җиңел, аларның фәрештә кебек әтиләре, энеләре юк. Әхмәдшә нәселеннән түгел алар...”
, - ди ул.
     Төпчек малай Хәлимнең әлегә гаиләсе юк. Ул авылдагы Сәрия исемле кыз белән очраша, аңа өйләнергә тели. Хәлим югары уку йортларының берсендә укый, диссертация якларга җыена. Автор бу образның киләчәген якты, матур итеп күзалларга мөмкинлек бирә.

     Гарифулла картка туган нигезе һәм әнә шушы балалары бик кадерле. Ул киләчәкнең матурлыгы өчен тырыша, нәселе, киләчәк буын өчен янып яши. Аның нәселе өчен борчылуы авыл, халык киләчәге өчен борчылу төсмерен ала.

     Т.Миңнуллин иҗатына, гомумән, оптимизм хас. Ул кешегә, аның рухи, ихтыяри көченә ышана. Автор “бәхетең үз кулыңда” дигән принциптан чыгып эш итә. Аның геройлары да рухи яктан көчле, нык ихтыярлы, эшчән, үзсүзле, кырыс картлар. Ләкин геройларның кешеләргә, якыннарына, балаларына булган кырыслыгын һич тә явызлык итеп кабул итәргә ярамый.  Ул геройлар бары тик балаларын тормыштагы ялгыш, боталчык юлга кереп адашмаудан саклап калу өчен генә “усаллыкларын”, кырыслыкларын кулланалар. 

     Гарифулла картның төп нигезе – җыйнак кына йорты инде тузган, искергән.  Шуңа карамастан, Гарифулла аны сүтәргә ашыкмый: “Син үз атаңның нигезен җимер, энекәем. Үз нигеземне нишләтергә икәнен синнән шәбрәк беләм”
, - ди ул бригадирга. Шул рәвешле, Т.Миңнуллинның “Нигез ташлары” драмасында шәхес образы традицион сурәтләнеш ала.

     “Әгәренки, син өй салырга уйласаң, нигез ташларың таза булсын. Мурып беткән таш өстенә өй салып булмый, өй, бүрәнәләре искергәнче үк кыйгаеп, кыйшаеп төшә. Ә таза нигез ташы өстенә әллә ничә тапкыр өй салырга була. Менә мин дә әтиеңне, абыйларыңны шуның өчен ачуланам. Алар нык, таза булса, минем нәселнең гомере озын булачак...Өсләренә үскән мүкләрне кыргалап торсаң, шактыйга чыдарлар, диген”
. Өзектән күренгәнчә, Гарифулла нигез ташлары белән улларын параллель куя һәм нигез образын нәсел белән бәйли. Карт балаларын ачулануының сәбәбен дә шуның белән аңлата. Югарыда билгеләп узганча, карт яңа йорттан бөтенләй баш тартмый, ләкин аның үз нигезен, йортын балалары белән үзе теләгәнчә итеп корасы килә. Билгеле, урланган, хәрам белән төзелгән йортта бәрәкәт булмый, андый нигезнең тынычлыгы да какшый, шулай ук аннан бәхет тә читләп үтә. Шуңа күрә, Гарифулланың йортны үз акчасына, үз көче белән табылган хәләл материал белән төзисе килә. Гарифулла тормышның ямен тоеп, яшәүнең мәгънәсен аңлап яшәгән карт буларак, боларның барысын да белә.
Йомгак
     Димәк, Т.Миңнуллин Гарифулла карт образы аша безгә онытыла барган йолаларны искә төшерергә, тормыш мәшәкатьләренә бирелеп, киләчәктә әһәмитле буласы нәрсәләрне игътибарсыз калдырмаска чакыра. 

     Драмада нигез ташлары ике мәгънәдә – туры һәм символик мәгънәләрдә ачыла. Туры мәгънәсендә ул Гарифулла карт йорты. Символик мәгънәдә исә, Гарифулла карт үзе. Карт үз нигезенә параллель куела. Гарифулла белән бергә аның йорты да тузган, искергән. Картның балаларын яңа нигез белән чагыштыра. Шуңа күрә ул, нигез ташларының да улларының да ныклы булуын тели. Балалар нык булганда тирә-якта дан тота торган көчле нәсел дәвам итәчәк. Шуның белән нигез нәсел мотивына барып тоташа.

     Нигезе ныклы булган нәселнең көчле булуы, буынының ныклыгы да символлаштырыла. Гарифулла картны, бигрәк тә шушы мәсьәлә кызыксындыра. Шуңа күрә, ул яңа нигезне үз балалары белән бергә, хәләл көчләре белән корырга тели. Харам кергән, яки урланган материаллар белән төзелгән йортның бәрәкәте булмавын балаларына аңлатырга тели.   

     Шул рәвешле, Т.Миңнуллинның “Нигез ташлары” драмасындагы шәхес образы әсәрнең күп кенә башка мөһим проблемалары белән бәйләнештә тора. Мәгълүм булганча, Т.Миңнуллин драмалары драматургияне баетуда әһәмиятле функциясен югалтмаган килеш, халыкка эстетик тәрбия бирү ролен дә башкара.
     Автор, шәхес образын төрле яклап ача:
1. Әхлак сыйфатларына бәләнештә ачыла. (Гарифулла карт һәм балаларының мөнәсәбәте)

2. Заманга бәйләнештә. (Балаларның ваемсызлыгы)

3. Туган йортка, ата-бабадан калган нигезгә бәйләнештә. (Гарифулла картның үзсүзлелеге).

     Кайсы яктан чыгып бәя бирсәк тә, шәхес үзенең чын йөзен югалтмаска тиеш. Иске йорт тузып, караучысыз калган нигез югалган кебек, үз-үзен тәрбияли алмаган шәхес тә әхлак сыйфатларын югалта. Бу – мөһим проблема. 

